
Рус телендә урта гомуми белем бирүче учреждениеләренең татар төркемнәрендә укучы чыгарылыш сыйныф укучылары өчен 

ТАТАР ӘДӘБИЯТЫННАН  бердәм республика имтиханы
Күрсәтмә вариантка аңлатма

Татар әдәбиятыннан бердәм республика имтиханының (БРИ) күрсәтмә варианты чыгарылыш имтиханына әзерләнүчеләргә, югары уку йортына керергә җыенучыларга йөз тотып төзелде. Шуны истә тотарга кирәк: күрсәтмә вариант имтиханда тәкъдим ителәчәкбиремнәрне тулысынча чагылдырмый.Аның төп максаты – укучыларга бердәм республика имтиханына мөстәкыйль әзерләнергә юнәлеш бирү.

Күрсәтмә вариант укучыларда контроль бәяләү материалларының структурасы, биремнәрнең күләме, формасы, катлаулылык дәрәҗәсе (җиңел, уртача, авыр) турында гомуми күзаллау булдыруны күздә тота. Мөстәкыйль әзерлек барышында укучыларга файдалану өчен биремнәргә җаваплар да тәкъдим ителә.Киңәйтелгән җавапларны бәяләү критерийлары (“С”тибындагы биремнәр өчен) укучыларда һәм гомумән киң җәмәгатьчелектә бу сорауларга куелган таләпләр турында күзаллау булдыра, әзерлек процессында игътибар ителәсе мәсьәләләрне ассызыклый.

Әлеге мәгълүматлар барысы да укучыларга татар әдәбиятыннан бердәм республика имтиханына әзерләнүюлын формалаштырырга, камилләштерергә ярдәм итәр.


ТАТАР ӘДӘБИЯТЫННАН бердәм республика имтиханы

Биремнәрне башкару өчен күрсәтмә

Татар әдәбиятыннан бердәм республика имтиханы 3 бүлектән гыйбарәт. Язма эш өчен 4 сәгать вакыт бирелә, вакыттан мөмкин кадәр дөрес файдалану өчен иң уңайлы юл булып, беренче һәм икенче бүлекләрне эшләүгә 2 сәгать, өченче бүлеккә 2 сәгать вакыт бүлү санала. 

Беренче һәм икенче бүлекләрләр тәкъдим ителгән әдәби текстларга эчтәлек һәм форма ягыннан анализ ясауны күздә тота. Текстларны  башта игътибар белән уку таләп ителә,  бары шуннан соң гына әсәргә яки тәкъдим ителгән өзеккә карата куелган сорауларга җавап бирә башлау мөһим.  

Эпик (драма) әсәргә анализны эченә алган беренче бүлектә бер сүз яки сүзтезмә белән җавап язу юнәлешендә («В») 7 сорау һәм киңәйтелгән җавап таләп итүче («С1 – С2») 2 сорау тәкъдим ителә. 

Лирик әсәргә анализны эченә алган икенче бүлектә бер сүз яки сүзтезмә белән җавап язу юнәлешендә («В») 5 сорау һәм киңәйтелгән җавап таләп итүче («С3 – С4») 2 сорау бирелә. 

«В» вариантына җавап язу барышында төгәл якын килү кирәк. Эпик һәм лирик әсәргә киңәйтелгән анализ таләп иткән «С1, С2, С3, С4» биремнәренә җавап язганда, темадан читкә китмичә, җавапны, артык киңәйтмичә, 5-10 җөмлә күләмендә формалаштыру мөһим. Беренче, икенче бүлекләрдәге сорауга төгәл җавап табылмый икән, авырлык тудырган сорауларны калдырып торырга, өченче өлешкә җавап яза торырга, эшләнми калган мәсьәләләргә соңыннан әйләнеп кайтырга мөмкин. 

Өченче бүлек өч биремне үз эченә ала. Алар әдәбиятның аерым чорларына яки әдипләр иҗатына, әдәби процесстагы үзенчәлек-хасиятләргә бәя бирүне күздә тота. Җавап бирү барышында шуның БЕРСЕНӘ генә сочинение формасында киңәйтелгән җавап язу сорала. 

Катлаулылык дәрәҗәсенә карап, һәр биремгә 1 яки аннан артык балл куела, ахырда, бөтен баллар бергә кушылып, нәтиҗә чыгарыла. 

Уңышлар телибез!


1 БҮЛЕК
	Түбәндә китерелгән өзекне укыгыз һәм В1-В7, С1-С2 биремнәренә җавап бирегез.


Кунакларның күбесе читтәге кечкенә бүлмәдә авыру карчык ятканны белмиләр дә иде шикелле... Утыралар, көләләр-шаулыйлар, ашыйлар-эчәләр дә таралышалар... Шулай да ешрак килеп йөрүче бер кунак Акъәби янына кергәли торган иде. Бу — тәбәнәк буйлы, ашыкмыйча, елмаеп кына сөйләшүче, исеме шактый билгеле булган олы яшьтәге бер шагыйрь иде. 

Залда кунаклар шаулап утырган чакта гына, ул карчык янына мыштым гына килеп керә, керә дә: «Саумы, әбекәем!» — дип ике куллап күрешә, аннары урындык алып, карават кырына утыра. Ул күп сөйләшергә яратмый иде, күбрәк тезләренә таянып тик кенә утыра һәм ара-тирә берәр хикмәтле сорау гына биреп куя торган иде. Карчык аның эчкәнме-түгелме икәнен дә аера алмый, чөнки шагыйрь һәрвакытта гел бертөсле була торган иде… Ничектер алар, аз сөйләшсәләр дә, бер-берсенә бик тиз ияләшеп киттеләр. 

— Акъәби, Акъәби! — ди шагыйрь, үзалдына әйткәндәй әкрен генә. — Ә ни өчен Акъәби, ни өчен Кара әби түгел? 

— Минем исемем Акбикә,— ди карчык, бу көтелмәгән сорауга бераз пошынып. — Кыз чагымда мине Аксылу дип йөртәләр иде, кияүгә чыккач, Аккилен булдым, аннары Акҗиңгә, ә хәзер менә Акъәби... 

— Димәк, син гомерең буена ак кеше булгансың икән. Ак күңелле, пакь күңелле кеше... Менә миңа да шундый әсәй кирәк иде. 

— Ни сөйлисең, улым, синең үз әсәең бардыр бит?! 

— Юк шул, юк... Күптән оҗмахта инде ул... Ә әсәйсез авыр, әсәй сабый балага гына түгел, менә минем кебек сакалы агарган кешегә дә кирәк икән ул! 

— Рәхмәт, улым! — ди карчык, нигәдер ирене калтырый башлап. 

Шагыйрь, тезләренә таянган килеш, бераз уйланып утыра, аннары тагын сорап куя: 

— Юлкотлыны сагынасыңмы? 

— Сагынам, улым! 

— Әйе, халык матур уйлаган, авылына, җиренә, суына матур исемнәр бирә белгән. Юлкотлы! Юлың котлы булсын, Акъәби! — дип әйтәсе килеп тора. 

...Шагыйрь, кызыксынып, һәм карчыктан ипләп кенә аның кыз чакларын, кайчан, ничә яшендә кияүгә чыгуын, туйларның ул заманда ничек узуын, шул чактагы йолаларны, уеннарны, җырларны сорашырга тотына... Карчык сөйләп беткәч тә әле, ул ни дә булса әйтергә ашыкмый, тик бераздан гына үзенең берәр эчке уен раслагандай әйтеп куя: 

— Ийе... узган гомер кире кайтмый, сулар үргә акса да!.. Шулай ди җыр, сулар үргә акса да ди, усал әйтә! Берсе дә — узган гомер дә, үтеп киткән тормыш та кире борылып кайтмаячак. Син дә, әбекәем, моның белән килешә торгансыңдыр? 

—  Килешмичә нихәл итәсең инде... 

— Юк, син дөресен әйт, син олы кеше, бәлки борынгы тормыш сиңа кадерлерәктер, син аны сагына торгансыңдыр?.. 

— Хәзергесе начар булса, сагыныр идем,— ди карчык, уйланып кына.— Хәзергесе, Аллага шөкер, әйбәт бит. 

Шагыйрь аңа күзләрен тутырып карый. 

— Шулаймы?.. Син дөньяны таный беләсең икән, әбекәй, яшә, яшә!.. Ләкин сагыныр нәрсәләр дә юк түгел бит. Әнә шул син сөйләгән халыкның матур йолалары — бәйрәмнәре-туйлары, уеннары-җырлары — берсе дә онытылмаска тиеш, минемчә... Халыкның буыннан-буынга күчеп килгән рухи байлыгы бит алар барысы да... Дөрес, яңа заман яңа байлыклар тудыра, ләкин искенең дә яхшысын саклый белергә кирәктер ләбаса! 

— Борчылма, улым,— ди карчык, сабыр гына.— Халыкныкы халыкта саклана, югалмас, Алла бирсә! 

— Гаҗәп сүз әйттең, әсәй бәгырем, гаҗәп сүз!..

«Сәер кеше! — дип уйлана карчык аның артыннан,— ләкин әйбәт кеше үзе, кече күңелле, тик күңелендә ниндидер сызлавыгы бар шикелле, җанына урын таба алмыйча, шуңа сызланып йөри, ахрысы, бахыркаем!» Һәм күп вакытта ул аны ятим баладай күреп, чын ихластан кызганып кала торган иде. 

Ә.Еники “Әйтелмәгән васыять” 

1 Әсәй (башкорт теленнән) – әни.
	В1-В7 биремнәренә җавабыгызны регистрация һәм җаваплар бланкының беренче битенә  урнаштырыгыз. Биремнәргә җавабыгызны шушы бирем номерының уң ягына беренче шакмактан башлап сүз яки сүзтезмә рәвешендә языгыз. Һәр хәрефне аерым шакмакка ачык итеп языгыз. Сүзләр янына бернинди дә тыныш билгеләре куелмый һәм буш шакмаклар калдырылмый. 


В1   Әсәрдә кайсы иҗат юнәлешенә  хас алым, принципларның өстенлек алуын билгеләгез һәм җаваплар бланкына языгыз. 

Җавап:_______________

В2   Әлеге өзек алынган әсәрнең кайсы әдәби төргә каравын билгеләгез.

Җавап: ______________ 


  В3  Әсәрдә геройларның капма-каршы сөйләшүе (бирелгән өзектә Акъәби һәм Шагыйрьнең сөйләшүе) сурәтләнә. Әдәбият белемендә бу сөйләм формасын ачыклый торган төшенчәне языгыз. 


Җавап: _______________ 

В4  Әсәрдә Акъәбинең, Шагыйрьнең эчке дөньясын сурәтләүгә зур урын бирелә. Персонажларның хис-кичерешләрен, уй-фикерләрен җентекләп тасвирлауга корылган алымны ачыклагыз һәм языгыз. 

Җавап: _________________

 В5 Шагыйрьнең тышкы кыяфәтен тасвирлауның – әдәби әсәрдә кеше сурәте тудыруның атамасын языгыз.


Җавап: _______________

В6 “Син дә, әбекәем, моның белән килешә торгансыңдыр?” җөмләсендә җөмләсендә Шагыйрьнең мөрәҗәгате урын ала, мондый мөрәҗәгатьнең әдәбият белемендә нинди төшенчә белән белдерелүен языгыз.

Җавап: _______________ 

 В7 “Сәер кеше! — дип уйлана карчык аның артыннан,— ләкин әйбәт кеше үзе, кече күңелле…” җөмләсендә калын хәрефләр белән билгеләнгән тел-сурәтләү чарасының төрен билгеләгез.
Җавап: _________________

	С1-С2 биремнәрен үтәү өчен җаваплар бланкының икенче битен кулланыгыз. Биремнең номерын күрсәткәннән соң, 5-10 җөмлә күләмендә эзлекле җавап языгыз. 


С1. “Халыкныкы халыкта саклана, югалмас”, – дигән сүзләргә авторның нинди мәгънә салуын ачыклагыз. Җавабыгызны әсәрнең идеясенә нигезләнеп дәлилләгез.

С2. ХХ йөз татар әдәбиятында туган телне, милли гореф-гадәтләрне саклау темасы тагын кайсы әсәрләрдә һәм ничек чагылыш таба? Фикерләрегезне 2 – 3 әсәргә нигезләнеп дәлилләгез. 


2 БҮЛЕК
	Түбәндә тәкъдим ителгән шигырьне укыгыз һәм В8-В12, С3-С4 биремнәренә җавап бирегез.


Гелән1 гашыйк хәлендә булды зарда, 

Җанында калмады һичбер карар да...

Теле сүзне, кулы эшне онытты, 

Дивана тик юлын чүлләргә тотты.

Яланнарда тәмам туптай йөгерде,

Авыр хистән дуга кебек бөгелде...

Учагына гыйшык уты ягылды,

Ширин исмен ишетсә, хаста булды.

Йокы күздин, сабыр китте күңелдин,

Яшь урнына кара каннар түгелде.

...Сары булды бите кайгыларыннан,

Чөерде йөз бүтән бар уйларыннан.

Шириннән юлчы кайтып, юл тузанын 

Алып сөртсә күзенә – җуйды аңын...

Теле әйтсә, Ширин дигән исемнән,

Торып-торып таяр иде исеннән2.

Гүя чишмә кебек ике күзеннән

Агып яше, канын юды йөзеннән.

Гыйшык даны аның җиргә җәелде,

Аның гыйшыклыгын бар дөнья белде. 

“Хөсрәү вә Ширин”

1 Гелән – гел, һәрчак.

2 Таяр иде исеннән – гакылын җуяр иде.

	В8–В12 биремнәренә җавабыгызны регистрация һәм җаваплар бланкының беренче битенә  урнаштырыгыз. Биремнәргә җавабыгызны шушы бирем номеры янына беренче шакмактан башлап сүз яки сүзтезмә рәвешендә языгыз. Һәр хәрефне аерым шакмакка ачык итеп языгыз, сүзләр янына бернинди дә тыныш билгеләре куймагыз.



В8 Өзек алынган әсәрнең авторын атагыз. 


Җавап: _______________ 

В9   “...Сары булды бите кайгыларыннан,

Чөерде йөз бүтән бар уйларыннан” юлларында кулланылган, сөйләмнең гадәти булмаган тәртибенә нигезләнгән стилистик фигураны атагыз.
Җавап: _______________ 

В10  “Яланнарда тәмам туптай йөгерде,

Авыр хистән дуга кебек бөгелде” юлларында калын хәрефләр белән билгеләнгән тел-сурәтләү чарасының төрен билгеләгез.
Җавап: ______________ 

В11 Өзектә герой күңелендә туган хис-кичерешләр, аның эчке халәте, газаплары тасвирлана. Кеше күңелендә туган кичерешләрне тасвирлауны ачыклаган әдәби төшенчәне языгыз.

Җавап: _____________

В12 Бирелгән өзектә ничә строфа бар? Җавабыгызны сүз (сүзтезмә) белән языгыз.

Җавап: ____________ 

	С3-С4 биремен үтәү өчен җаваплар бланкының икенче битен кулланыгыз. Биремнең номерын күрсәткәннән соң, 5-10 җөмлә күләмендә җавап языгыз.


С3. “Хөсрәү вә Ширин” әсәренә нигезләнеп Котбның стиленә, сурәтләү чараларының байлыгына бәя бирегез. 
С4. Котб иҗат иткән Алтын Урда чоры әдәбиятында мәхәббәт темасының чагылышы хакында языгыз. Фикерләрегезне мисаллар белән дәлилләгез. 


3 БҮЛЕК
	3 нче бүлек биремнәрен үтәү өчен җаваплар бланкының икенче битеннән файдаланыгыз. Җавап бирү барышында тәкъдим ителгән биремнәрнең (С5.1, С5.2, С5.3) бары  БЕРСЕН генә сайлап алыгыз. Үзегез сайлаган биремгә, әдәби материалга таянып, киңәйтелгән җавап языгыз. Куелган проблемаларны, автор позициясен үзегез аңлаганча ачыклап, тулы җавап (200 сүздән дә ким булмаган) бирүегез сорала. Җаваплар бланкында сайлап алган биремегезнең номерын күрсәтегез.


С5.1. Муса Акъегетнең “Хисамеддин менла” повестенда мәгърифәтчелек карашларының чагылышы. Фикерләрегезне әсәрләрдән алынган мисаллар белән дәлилләгез.

С5.2. Дәрдемәнд иҗатында күтәрелгән темалар. Фикерләрегезне мисаллар белән дәлилләгез. Фикерләрегезне мисаллар белән дәлилләгез.

С5.3. Туфан Миңнуллиның “Үзебез сайлаган язмыш” пьесасында конфликтның сәбәпләрен ачыклагыз һәм аның автор тәкъдим иткән чишелешен бәяләгез. Фикерләрегезне мисаллар ярдәмендә дәлилләгез.

Әдәбияттан

укучыларның эшен тикшерү һәм бәяләү инструкциясе

В1-В12 биремнәренә дөрес җаваплар өчен 1әр балл белән бәяләнә, дөрес булмаган җавапларга 0 балл куела.

В1 – В12 нче биремнәргә җаваплар

	Биремнең номеры
	Җавабы

	В1
	Романтизм

	В2
	Эпик төр / проза

	В3
	Диалог

	В4
	Психологизм

	В5
	Портрет

	В6
	Риторик эндәш

	В7
	Эпитет

	В8
	Котб

	В9
	Инверсия

	В10
	Чагыштыру

	В11
	Психологизм

	В12
	Ун    



КИҢӘЙТЕЛГӘН ҖАВАПЛАРНЫ ТАЛӘП ИТҮЧЕ БИРЕМНӘРНЕҢ ҮТӘЛЕШЕН ТИКШЕРҮ ҺӘМ БӘЯЛӘҮ КРИТЕРИЙЛАРЫ

(рус телендә урта гомуми белем бирүче учреждениеләренең татар төркемнәрендә

 укучы чыгарылыш сыйныф укучылары өчен)

	Игътибар! “2 нче номерлы биремнәр бланкының җавапларны тикшерү беркетмәсе”ндә җавапларга балл куйганда, шуны истә тотарга кирәк: җавап булмаган очракта (имтихан бирүче бу биремне эшли дә башламаган булса, бернинди язма да булмаса), беркетмәгә “Х” куела, “0” куелмый.


С1 һәм С3 биремнәрен (5-10 җөмлә күләмендә) бәяләү 

5-10 җөмлә күләмендәге киңәйтелгән җавапны таләп итә торган бирем. Җавапка билгеләнгән күләм шартлы, ул сорауның катлаулылыгына һәм эчтәлегенә бәйле. Укучы сорауга эчтәлеге ягыннан тулы җавап язарга, әмма үз җавабын мөмкин булган кадәр кыска формалаштырырга тиеш.

	Җавапның төгәллеге һәм тулылыгы 
	Балл 

	а) имтихан тапшыручы укучы биремнең үзенчәлегенә төшенгән: сорауны аңлап җавап биргән, фактик хаталар юк
	3

	б) имтихан тапшыручы укучы сорауга җавап бирә, ләкин җавабын нигезләп бетерә алмый / яки җавабын әсәрнең кыскача эчтәлеген сөйләү белән генә чикли / яки җавапта  бер фактик хата күзәтелә
	2

	в) имтихан тапшыручы сорауга өстән генә җавап бирә, җавап хаталы һәм төгәл түгел /  яки 2  фактик хата ясалган
	1

	г) укучы сорауга бөтенләй җавап бирмәгән / яки эчтәлеге ягыннан сорауга туры килми торган җавапны язган / яки 3 һәм аннан да күбрәк фактик хата ясалган  
	0

	Иң югары балл
	3


С2 һәм С4 биремнәрен (5-10 җөмлә күләмендә) бәяләү 

5-10 җөмлә күләмендәге киңәйтелгән җавапны таләп итә торган бирем. Җавапка билгеләнгән күләм шартлы, ул сорауның катлаулылыгына һәм эчтәлегенә бәйле. Укучы сорауга эчтәлеге ягыннан тулы җавап язарга, әмма үз җавабын мөмкин булган кадәр кыска формалаштырырга тиеш.

	Җавапның төгәллеге һәм тулылыгы 
	Балл 

	а) имтихан тапшыручы биремнең үзенчәлеген аңлый: әдәби контекстка куелган таләпне үтәп, төшенеп җавап бирә (күтәрелгән тема, проблема яки мотив, образ, әдәби чаралар һәм алымнар чагылышын тапкан ике-өч әсәрне һәм язучыны атый), сорауга төгәл җавап биргән, тиешле дәлилләр белән фикерен раслап бара, фактик хаталар ясамый
	3

	б) имтихан тапшыручы җавабында әдәби контекстны өлешчә файдалана (1 позиция), чагыштыруга өлешчә нигезләмә бирә (авторларны һәм әсәрләрен генә санап чыга) /  яки җавапта 1 фактик хата ясый
	2

	в) имтихан тапшыручы җавабында әдәби контекстны өлешчә генә файдалана (1 позиция), чагыштыруга нигезләмә бирми (авторларны яки әсәрләрнең исемнәрен дә күрсәтми) / яки эчтәлеге ягыннан нигезләнгән җавапны язмый / яки җавапта 2-3 фактик хата ясый
	1

	г) укучы сорауга бөтенләй җавап бирми яки язмасының эчтәлеге биремгә туры килми 
	0

	Иң югары балл
	3


С5.1, С5.2, С5.3 биремнәрен бәяләү  


3 нче бүлекнең бирем җаваплары биш критерий ярдәмендә бәяләнә, шулар арасында иң мөһиме, әһәмиятлесе булып беренчесе - эчтәлек ягы санала. Тикшерү барышында җавапның эчтәлеге 0 балл белән бәяләнгән очракта бирем эшләнмәгән булып санала һәм алга таба тикшерелми. Калган (2, 3, 4, 5) бәяләү аспектлары буенча 2нче биремнәрнең җавапларын тикшерү бланкына 0 балл куела. 


Тикшерү барышында беренче позициянең баллы беркетмәнең 5 нче колонкасына, икенче позициянеке – 6 нчы, өченче позициянеке – 7 нче,  дүртенче позициянеке – 8 нче, бишенче позициянеке – 9 нчы колонкаларга куела.


3 нче өлешнең биременә җавапны бәяләгәндә, язылган иншаның күләме исәпкә алына. Имтихан бирүчеләргә 100 сүздән дә ким булмаган күләмдәге текстны язу тәкъдим ителә. Әгәр инша тексты 70 сүздән ким булса, мондый эш үтәлмәгән дип санала һәм “0” балл белән бәяләнә. 

	1. Җавапның төгәллеге, тирәнлеге, мөстәкыйльлеге
	  Балл

	а) укучы сорауны аңлап, төгәл җавап бирә, автор позициясенә нигезләнеп, үз фикерен җиткерә ала, соралган төп үзенчәлекләрне билгели, мисаллар ярдәмендә ныгыта, анализлау сәләтен күрсәтә, фактик хаталары юк
	3

	б) укучы сорауны тулаем аңлап та, җавап бирү барышында гомуми җөмләләр белән чикләнә, мисаллар белән ныгытып, төгәл җавап бирми  / яки 1-2 фактик хата күзәтелә 
	2

	в) сорауга җавап өстән-өстән генә, бик гади аңлатыла, әдәби-теоретик төшенчәләр ярдәмендә ныгытылмый / яки 3-4 фактик хата күзәтелә
	1

	г) укучы сорауга бөтенләй җавап бирми / яки эчтәлеге ягыннан сорауга туры килми торган җавапны яза  
	0

	2. Әдәби-теоретик төшенчәләрне аңлау, алар белән эшләү дәрәҗәсе
	  Балл 

	а) әсәрне анализлау яки чорга характеристика бирү барышында әдәби-теоретик төшенчәләр аңлап, урынлы кулланыла, җавап теоретик яктан югары дәрәҗәдә язылган 
	3

	б) имтихан тапшыручы әдәби-теоретик төшенчәләрне аңлый, әмма әдәби материалга анализда аларны  куллану барышында аерым төгәлсезлекләр күзәтелә  
	2

	в) укучы әдәби-теоретик төшенчәләрне дөрес кулланмый, әдәби материалга анализда аларны  куллану барышында хаталар ясый 
	1

	г) укучы әдәби-теоретик төшенчәләрдән мәгълүматлы түгел, аларны җавабында кулланмый
	0

	3. Җавапның, әдәби текстларны кулланып, нигезле, дәлилләнгән булуы
	  Балл 

	а) җавап мисаллар ярдәмендә ныгытыла, соралган әсәр (әсәрләр) җитәрлек күләмдә файдаланыла (цитататалар китерелә, кыскача эчтәлек сөйләнә, текстның микротемаларына мөрәҗәгать ителә, әсәрләргә сылтамалар бирелә һ.б.)
	3

	б) җавап бирү барышында әсәрне (әсәрләрне) файдаланып та, җавапны дәлилли алмый, мисаллар нигезле түгел / яки текстның бу җавапны дәлилли торган өлешләре файдаланылмый
	2

	в) җавапта әсәрнең (әсәрләрнең) турыдан-туры эчтәлеге генә урын ала 
	1

	г) җавап бирү барышында әсәр (әсәрләр) бөтенләй файдаланылмый, нигезләнми
	0

	4. Җавапның эзлеклелеге, фикерне җиткерү мөмкинлеге 
	  Балл 

	а) җавап логик яктан эзлекле языла, фикерләр үзара бәйләнештә бирелә, төгәл җиткерелә
	3

	б) җавапның мәгънәви өлешләре үзара логик яктан эзлекле языла, әмма аерым кабатлаулар, төгәлсезлекләр күзәтелә
	2

	в) җавап эзлекле булып та, фикер еш кабатлана, төп темадан читкә киткән урыннар күзәтелә
	1

	г) җавап логик яктан эзлекле язылмаган, эзлеклелек тупас бозылган, җавапта гомуми мантыйк күренми
	0

	5. Җавапның әдәби сөйләм нормаларына туры килүе
	  Балл 

	а) 1 сөйләм хатасы ясалган
	3

	б) 2-3 сөйләм хатасы күзәтелә
	2

	в) 4 сөйләм хатасы ясалган
	1

	г) сөйләм хаталары бик күп (5 яки аннан да артык) булып, фикерне аңлауда кыенлыклар тудыра
	0

	Иң югары балл
	15

